15-Mavzu:     Islom dini  va tarixi. 
Reja : 
1. Arabistondagi islomgacha davrdagi ijtimoiy-siyosiy sharoit. 
2. Islomning asoslari. 
3. Islomning asosiy oqimlari va yo‘nalishlari. 
4. Hadis tushunchasining ma’nosi uning islom dinidagi roli va ahamiyati. 
Arabistonning qulay geografik o’rni, karvon yo’llari bo’ylab boy shahar-davlatlarning 
mavjudligi qudratli qo’shni davlatlarning mintaqaga qiziqishinikuchaytirgan. VI asrning boshlarida Arabistonning janubi-g’arbiy qismida joylashgan Efiopiya (Habashiston) davlati Yarimorolning karvon yullari o’tgan qismi (Hijoz)ni bosib olgan. Lekin Habashiston boy o’lkada mustahkam o’rnasha olmagan. VI asrning ikkinchi yarmida Eron Sosoniylari davlati Efiopiyani Arabistondan surib chiqargan. Arabiston Sosoniylar davlati tarkibiga kiritilgan. Talabalarga Sosoniylar hukmronligi mintaqadagi ijtimoiy-iqtisodiy vaziyatni keskinlashtirganligini ta’kidlab, buning asosiy sabablarini ko’rsatib o’tish darkor.Sabablardan biri, Buyuk ipak yo’lining ahamiyatini yanada oshirish maqsadida, Arabistondan o’tgan janubiy karvon yo’lini izdan chiqarishlari bo’lgan. Oqibatda janubiy karvon yo’li vayron qilingan, karvon yo’lidan kelayotgan daromad esa keskinkamaygan. Arabistonning tashqi savdo aylanmasi qisqargan va xo’jaligi inqirozga uchragan. Arabistondagi iqtisodiy inqiroz natijasida aholining turmush darajasi keskin pasayib ketgan va ma’naviy tushkunlik yuzaga kelgan. Qabilaviy nizolar kuchaygan. Xalq orasida xaloskor mahdiyning kelishi to’g’risidagi rivoyat tarqalgan.Bu davr ko’chmanchi arab qabilalari(badaviylar)ning urug’-qabilachilikdan sinfiy tuzumga o’tish davriga to’g’ri kelganligi sababli vaziyat yanada murakkablashgan,an’anaviy turmush tarzi va normalari buzila boshlagan. Ijtimoiy ziddiyatlar va arab qabilalarining og’ir tanglikdan chiqish uchun markazlashgan mustaqil davlatga birlashishga harakatlar kuchaygan. Buning uchun tarqoq arab qabilalarini birlashtiruvchi mafkura zarur edi. Islom dini tarqoq qabilalarni birlashtiruvchi mafkura sifatida tarixsahnasiga chiqqan.VI asrda Janubiy Arabistonda haniflar (arabchada — chinakam e’tiqod qiluvchilar, taqvodorlar degan ma’nolarni anglatadi), ya’ni yakka xudolikka da’vat etuvchilar harakati keng yoyilgan. Ularni «haniflar» deb atalganligining sababi hozirgacha aniq emas. Ayrim manbalarda harakat ishtirokchilarining ko’pchiligi “banu hanifa” urug’idan chiqqanligi bois shunday nom berilganligi qayd etiladi. Ular sanamlar, fetishlar va turli xudolarga sig’inishni qoralab, Yagona xudoga sig’inishga da’vat qilganlar. Ayrim xaniflar o’z xudolarini «Alloh» (arabchada – aliloh yoki semit tilida - al yoki el so’zidan olingan bo’lib, xudo, Alloh degan ma’nolarni anglatadi) deb ataganlar. 
Haniflar harakati boshlangan davrda Alloh quraysh qabilasining sanami hisoblangan.Mazkur harakat ishtirokchilari juda ko’p bo’lgan, lekin islom vujudga kelganidan keyinular tug’isida ma’lumot beruvchi manbalar deyarli yo’q qilib tashlangan. Qur’on va boshqa manbalarda Sajjoh, Tulayh, Asvad, Musaylima kabi haniflar to’g’isida ma’lumotlar berilgan.Talabalarga islom dinining asoschisi bo’lmish Muhammad payg’ambar haqida batafsil ma’lumot bersak maqsadga muvoffiq bo’ladi. Muhammad 570 yilda Makka shahrida tavallud topgan. Ayrim adabiyotlarda quyidagicha ma’lumot berilgan: “Tavrotda tug’ilishi bashorat qilingan so’nggi payg’ambar Muhammad alayhissalom ibn Abdulloh milodning 569-571-yillari orasida Makkada tavallud topgan”. 29 Uning tug’ilishi arafasida otasi, 6 yoshligida esa onasi Amina aya vafot etgan. Ota-onasidan erta judo bo’lgan Muhammad dastlab bobosi Abd al-Mutallib tomonidan, u olamdan o’tgach esa amakisi Abu Tolibning qo’lida tarbiyalangan. Muhammad yoshlik chog’idanoq amakisining savdo ishlarida yordam bergan. U mehnatkashligi, odamlarning e’tiborini qozona olishi, ularning ko’ngliga yul topa olishi va sodiqligi bilan nom qozongan. Shu bois unga «Amin» (sodiq) degan taxallus berilgan. Abu Tolib Muhammadni 21 yoshida badavlat beva xotin Hadichaga ish boshqaruvchilikka xizmatga bergan. Ko’p vaqt o’tmasdan u Xadichaga uylangan. 
Er-xotinning yoshida juda katta farq (Muhammad xotinidan 15 yosh kichik bo’lgan) bo’lsada, o’zaro hurmat va mehr-muhabbatga asoslangan mustahkam oila qurilgan.Biroq Muhammadning xotinlaridan biri Oyshaning ma’lumotiga ko’ra, ularning yoshlaridagi farq katta bo’lmagan. Shunga ko’ra, Muhammad uylangan vaqtda 23yoshda, Hadicha esa 28 yoshda bo’lgan. Agar ularning olti farzand ko’rganliklari hisobga olinsa, Oyshaning ma’lumoti xaqiqatga Yaqin bo’lishi ehtimoldan xoli emas. 
Muhammad uylanganidan keyin savdo ishlarini davom ettirish va mulkini ko’paytirishga harakat qilsada, yashashdan eng asosiy maqsad Allohga xizmat qilish deb hisoblagan. Mulkiy ta’minlanganlik unga diniy ishlar bilan muntazam shug’ullanish imkonini bergan.610 yilda Muhammad xudodan vahiy (xudoning xohish-irodasini ifodalaydigan «haqiqat»larni odamlarga mo’’jizaviy yo’llar bilan etkazish) kelayotganligini aytib, arablarni Yagona xudo — Alloh atrofida birlashishga da’vat etgan va insonlarni Alloh irodasiga bo’ysunishga chaqirgan. Ma’lumki, Yagona Alloh to’g’risidagi ROYA , unga imon keltirganlarning birodarligini anglatadi. Muhammadning da’vatini qabul qilganlar o’zaro hamkorlik, bir-biriga muhabbat, ezgulik va adolat qoidalari asosida birlashishni xaqiqiy e’tiqod asoslari deb hisoblaganlar. Muhammad Allohga imon keltirishga da’vat etishni boshlagan dastlabki davrlarda Yangi din yaratishga da’vo etmagan.SHunisi e’tiborga molikki, islom dini (arabchada islom - itoat etish, bo’ysunish degan ma’nolarni anglatadi) tarqalishining dastlabki yillarida u Quddus shahri tomonga qarab sajda qilgan. Xristianlar va iudaizmga sig’inuvchilarni birodarlar deb hisoblagan.        Yahudiylar dastlab Muhammadni mahdiy sifatida qabul qilgan bo’lsalarda, keyinchalik uning qarashlarini tanqid qilganlar. Diniy qarashlardagiixtiloflar sababli Yahudiylar va xristianlar bilan ajralish yuz bergan. Muhammado’z tarafdorlarini barcha diniy marosimlarni arablarning siyosiy va diniy markazi -Makka shahriga qarab bajarishga da’vat etgan.Talabalarga Muhammad 622 yilda (taxminan 22 yoki 24 sentyabrda) Yasribga (Madina) ko’chib o’tishining sabablarini tushuntirib berishimiz kerak. 
Muhammadning da’vatkorlik faoliyati dastlab katta qiyinchiliklarga duch kelgan.Xatgo eng Yaqin qarindoshlari ham dastlab uning g’oyasini qabul qilmaganlar.Muhammadning Makka shahridagi 12 yillik da’vatchilik faoliyati muvaffoqiyatsizlikbilan yakunlangan. Makka zodagonlari uning da’vatlaridagi ijtimoiy adolat, din ahlining birodarligi, boylarning kambag’allar foydasiga xayriya qilishlari, sudxo’rliknint qoralanishi, axloq normalariga amal qilish kabi g’oyalarini qabul qilmagan. Bundan tashqari, shaharda shu davrgacha nufuzi baland bo’lmagan hoshimiylar urug’i vakilini payrambar sifatida hukmron ummaviy zodagonlari qabul qila olmas edilar. 
        Muhammadning da’vatchilik faoliyati bilan shug’ullanishiga qarshi turli to’siqlar mavjud bo’lgan. 617 yilda unga da’vatchilik bilan faqat o’z mahallasida shug’ullanishiga ruhsat berilgan, ammo mahalladan tashqariga chiqishi qat’iyan man qilingan. 620 yilda Hadicha (xotini) va undan keyin Abu Tolib (amakisi, ayrim manbalarda tog’asi) vafot etgan. Yaqin kishilarining madadidan mahrum bo’lgan Muhammadning hayoti xavf ostida qolgan va u shahardan chiqib ketishga qaror qilgan. Muhammadning Yasribga ko’chgan vaqti halifa Umar davrida musulmon hijriy taqvimining hisobiga asos sifatida qabul qilingan. Makka shahriga muxolif yasribliklar Muhammadni qabul qilganlar (Muhammadning onasi Amina aya asli yasriblik edi). Muhammadning da’vatlarini qabul qilgan yasribliklar ansorlar, Makkadan ko’chib kelganlar muhojirlar deb yuritilgan. Yasribda muhojirlar va ansorlar musulmonlar jamoasi (arabchada «muslim» - bo’yin eguvchi, o’zini Allohga topshirgan) umma (ma’lum dinga e’tiqod qiluvchilar jamoasi)ga birlashgan. Musulmonlar Muhammadni payg’ambar, diniy va dunyoviy hokimiyat rahbari sifatida tan olganlar. Muhammadning sharafiga Yasribga keyinchalik al-Madina (arabchada – Madinaitun nabiy, ya’ni payg’ambar shahri) degan nom berilgan. 
Madina shahrida Muhammad alayhissalom rahbarligida islomga e’tiqod qiluvchilar uchun manzil — birinchi masjid qurilgan hamda islomning diniy va siyosiy mavqeini aks ettiruvchi birinchi nizom yozilgai. Bu nizomga binoan, islomga e’tiqod qiluvchi barcha kishilar bir xalq deb e’lon qilinib, o’zaro nifoq, qasos olishbekor qilingan. Musulmonlarga qo’lda qurol bilan bir-birlarini himoya qilishlari lozimligi uqtirilgan. Barcha munozarali masalalar bo’yicha hukm chiqarish Muhammad alayhissalom zimmasiga o’tgan. Islom dinini qabul qilmagan mahalliy arablar, nasroniylar va Yahudiylar bilan alohida shartnoma tuzilgan. 
Shunday qilib, birinchi teokratik (grekcha teos ~ xudo, kratos - hokimiyat degan ma’noni anglatadi) davlat vujudga kelgan. Davlat boshida yakka hokim dindor kishi bo’lgan. Bu davlatni Allohning erdagi vakili - Muhammad payg’ambar hamda uning ikki yordamchisi Abu Bakr va Umar boshqarganlar. Ular o’z qo’llariga nafaqat siyosiy va harbny hokimiyatni, balki diniy ishlar, kishilarning tarbiyasi, Yangi dinni tarqatish bilan bog’liq vazifalarni ham olganlar. Shu tariqa payg’ambarning hayoti va aytgan so’zlari sekin-asta qonun mavqeiga ega bo’lib borgan. 
Tez orada islom dinining ta’siri Janubiy va G’arbiy Arabistonning deyarli barcha qabilalarini qamrab olgan. Muhammad payg’ambar tarafdorlari islom diniga e’tiqodni goh targ’ibot, gohida esa kuch ishlatish yo’li bilan qaror toptirganlar. Yirik savdosotiq markazi Makka shahri aholisi islom diniga hammadan ko’p qarshilnk ko’rsatgan. 623 yildan boshlab musulmonlar makkaliklarning karvon-lariga hujum qila boshlagan. Ular katta qo’shin bilan musulmonlarga qarshi chiqqan. 624 yilda Badr shahri yonidagi jangda Muhammad rahbarligidagi qo’shin makkaliklarni tor-mor qilgan. 625 yilda makkaliklar qo’shini Uxud tog’i Yaqinida musulmon qismlariga kata talafot etkazgan. Lekin makkaliklar Yasribdan chekinganlar. 628 yilda Muhammal katta qo’shin bilan Makka shahriga Yaqin kelgan. Musulmonlar qo’shinlari Makka shahri Yaqinidagi al-Xudoaybiya qishlog’iga kelib to’xtagan. SHaharliklar bilan olibborilgan muzokaralar natijasida tinchlik shartnomasi tuzilgan. 
Nihoyat, Muhammad 630 yilda Makka shahrini qo’lga oldi, ilgari unga qarshi bo’lgan quraysh zodagonlari esa unnng ittifoqchisiga aylanganlar. Muhammad garchi o’z ona shahrida muvaffaqiyat qozongan bo’lsa-da, Madina shahriga qaytishni ma’qul ko’rgan. O’limidan bir necha oy avaal, u Makkaga haj qilgan. Shu davrdan e’tiboran Makka shahri islom dininiig muqaddas poytaxti deb e’lon qilingan. 
         632 yilda Muhammad vafot etgan va o’zi boshlagan ishni davom ettirish uchun minglab maslakdoshlariga qoldirgan.Muhammad payg’ambar vafotidan keyin davlat boshlig’i dastlab umma tomonidan saylangan. Umma saylagan to’rt xalifa (xulafo ar-roshidin) - Abu Bakr (632-634 yillar), Umar (634-644 yillar), Usmon (644-656 yillar), Ali (656-661 yillar) davrlarida islom qo’shni davlatlarga yoyilgan, qisqa vaqt ichida (VII—VIII asrlarda) ular Urta va Yaqin Sharqni, Markaziy Osiyoning asosiy qismini, Shimoliy Hindistonni bosib olganlar va Xitoy chegarasigacha etganlar. 
Bundan tashqari,Shimoliy Afrikada Liviya, Tunis va Marokashni ishg’ol etganlar hamda Gibraltar bo’g’ozi orqali o’tib, Pireneya Yarimorolini egallaganlar. Ular hatto Fransiyagacha etib borganlar va u erda Puate shahri yonidagi jangda (732 yil) mag’lubiyatga uchraganlar. Bunday zabt etishlar oqibatida juda katta hududda islom davlati — Arab halifaligi paydo bo’lgan va uning aholisi islomlashtirilgan. Islomlashtirish turli yo’llar (kuchli iqisodiy vositalar, agar ular yordam bermasa, harbiy kuch ishlatish yo’li) bilan amalga oshirilgan. 
       Xulosa sifatida talabalarga shuni ta’kidlash joizki, Muhammad payg’ambar arab elatini Yangi diniy mafkura asosida jipslashtirib, markazlashgan davlatga asos solgan. Jamiyatni iqtisodiy, siyosiy va ma’naviy inqirozdan xalos qilgan. Insoniyat tarixida alohida o’ringa ega islom madaniyatining poydevorini yaratgan. 
1. Din. 2. Islom dini. 3. Islom dinining tamallari: e’tiqod, amal, axloq. 
1. Din. Din inonmoq tuyg‘usidir. Din tuyg‘usi insoniyat bilan birga tug‘ilgan, bundan keyin ham insoniyat bilan birga yashajakdir. Insonlar orasida (u xoh madaniy, xoh badaviy, xoh vahshiy bo‘lsin) hech bir fard (shaxs; kishi) yo‘qki, din tuyg‘usini tuymagan bo‘lsin. Ishonmoq tuyg‘usi insoniyatning eng teran va eng go‘zal ehtiyojlaridandir1. 
Islom diniga ko‘ra, din fitriydir (yaratilishdandir). Bu fitriylik Qur’onga va hadisga tayanadi. Inson yaratilishdan Islom dinidadir. Shu dinda tug‘iladi2. 
Dunyoda dini, ishonchi bo‘lmagan millat (xalq) yo‘qdir. Chunki dinsiz holda hech bir millat yashayolmas. Yeyish, ichish qanday ehtiyoj bo‘lsa, din ham shunday bir ehtiyojdir. Yer yuzida har millatning, har insonning bir ishonchi bordir. Biroq har din, har e’tiqod ham to‘g‘ri bo‘lolmaydi. Shu qadar asossiz narsalar borki, bir qancha insonlar ularga bog‘langan va din o‘laroq qabul qilgan. Eng to‘g‘ri ishonch − Allohning xushnud bo‘lgan dini faqatgina Islom dinidir3. Chunki Islom dini Allohning elchilari tomonidan o‘rgatilgan dindir, umumiy bir dindir. Barcha payg‘ambarlarning dinidir4. 
2. Islom dini. Islom dini musulmonlikdir. Musulmonlikning tamal hukmlariga chin dildan ishonganlarga «musulmon» deyiladi. Biroq musulmonlarga «islomlar» deyish to‘g‘ri bo‘lmaydi. 
Chunki «Islom» kalimasi dinning nomidir. Maxsus bir ismdir. Insonlarga nisbatan ishlatilmaydi. «Islomlar» so‘zi o‘rniga insonlarga nisbatan «musulmonlar» so‘zini qo‘llash yanada isbotli bo‘ladi. Qur’oni karimda «Alloh sizga din o‘laroq Islomni tanladi», deya marhamat qilingan5. «Islom» kalimasi ham, «musulmon» kalimasi ham qullariga Alloh tarafidan berilgan ismlardir6. Boshqa dinlarda bo‘lgani kabi «Islom» musulmonlar tomonidan qo‘yilgan bir ism emas. 
Janobi Haq tarafidan bildirilgan Islom dini insonlarni ham dunyoda, ham oxiratda salomatga, saodatga erishtirguvchi bir qonundir. Musulmon − Allohning amrlariga, nahiylariga bo‘yin eggan bir qul; Allohning boshqa qullari ila huzur va tartib-intizom ichida yashayotgan bir inson demakdir. Musulmonlik musolamat dinidir. Musolamat − tinchlikda yashash demakdir. Musulmonlikda hokim fikr musolamatdir. Butun insonlar o‘rtasida tinchlikning hokim bo‘lishiga harakat qilish, insonlarning to‘g‘ri yo‘ldan ayrilmasligi uchun Allohning qonunlariga itoatni ta’minlashdir. 
«Din» deganda xotirga ilk keladigan narsa Islom dinidir. Chunki musulmonlik insoniyat dinidir. Allohning barcha qullari uchun ma’qul ko‘rgani yagona din Islom dinidir. Allohning borligi va birligi ishonchidir. Islom dini ilk Payg‘ambardan oxirgi Payg‘ambarga qadar Allohning dinidir. Tavhidi ilohiy deyiluvchi Yagona Tangri aqidasidir. Qur’oni karimga ko‘ra, tavhid e’tiqodi hazrat Muhammad alayhissalom janoblari bilan boshlangan emas. Hazrat Odam, Nuh, Ibrohim, Muso, Iso alayhimussalom kabi barcha payg‘ambarlar o‘rgatgan dinlar ham Tavhid e’tiqodi, ya’ni Islom dini edi. Ilohiy elchilar bildirgan dinlarning asosi Allohning birligi ishonchiga tayanar edi. Allohning so‘ng Payg‘ambari hazrat Muhammad sollallohu alayhi vasallam ham bu ishonchni yoydilar, lekin bir ummatga emas, butun millatlarga, butun insonlarga oid ekanini bayon etdilar. 
Biroq oldingi payg‘ambarlarning tablig‘ etgani Yagona Tangri ishonchining tamallari keyinchalik turli sabablar tufayli o‘zgarishlarga uchradi. Rasuli akram o‘zgargan bu asoslarni ilohiy vahiyga suyangan holda asliy qiymatlariga qaytardilar. Bu asoslarga ilmiy qiymatlar bilan haqiqiy baho berdilar. 
Islom dini ham fikrga, ham hayotga, ham vijdonga ko‘p narsalar beradi. Insoniyatning butun mushkullarini ketkizadigan tamoyillarni o‘rtaga qo‘yadi. Asosda barcha ilohiy dinlar bir bo‘lganini xabar beradi. 
3.Islom dinining tamallari: e’tiqod, amal, axloq. Islom dini insonning aqlini, amalini, qalbini isloh etadi. Insonlarga o‘rgatgan to‘g‘ri ishonch ila aqlni sozlaydi. Aqlning haddan oshishini ham, orqada qolishini ham istamaydi. Allohga qullik qilishni, Alloh yaratgan insonlarga nisbatan to‘g‘ri-durust munosabatda bo‘lishni buyurib, amalni (ishni) tartibga soladi. Yomonlikdan uzoqlashtirib, yaxshilikka o‘rgatib, qalbni tuzatadi. Yaxshi fe’l-ho‘ylarni quvvatlantiradi. Yomon fe’l-ho‘ylarni ketkazishga intiladi. Shu sababdan musulmonlik uch tamalga suyanadi: 
1. Ishonish lozim bo‘lgan tamallar (e’tiqod); 
2. Qilish yoki qilmaslik kerak bo‘lgan hukmlar (amal); 
3. Axloq. 
Xavorijlar. Usmon ibn Affon (644-656) davriga kelib islom jamoasi (umma) ichida fitnalar paydo bo‘ldi. Usmonga uyushtirilgan suiqasd (656 y.) ham ana shu siyosiy kurashlarning natijasi edi. 
Xalifa o‘ldirilgach, uning o‘rniga o‘z tarafdorlari tomonidan Ali ibn Abi Tolib (656-661) saylandi. Ana shu davrdan umma-davlat ichida birinchi fuqarolar urushi boshlanadi (656-660). 
Talha ibn Ubaydulloh, az-Zubayr ibn al-Avomm va Mu’oviya ibn Abi Sufyon kabi guruh 
rahbarlari Aliga qarshi chiqib, bu holatni shunday talqin qildilar: «Ali qo‘zg‘olonchilarga qarshi kurashda Usmonga yordam bermadi, qodir bo‘la turib odamlarni bu ishdan qaytarmadi, bundan tashqari u xalifalik mansabiga ko‘tarilganidan keyin Ibn Affonning qasosini olmadi, balki u Usmonni qatl etilishidan manfaatdor bo‘ldi». 
Bu uch sahobaning bu fikrga kelishlariga har birining xalifalikka Alidan ko‘ra o‘zini 
loyiqroq deb hisoblashi turtki bo‘ldi. Ular o‘z da’volari haq ekanligini turli yo‘llar bilan isbotlardilar: Talha va az-Zubayr «Umar (634-644) vafotidan oldin xalifa saylash xususida kengashga (sho‘ro) chaqirilgan olti kishidan birimiz» deyishsa, Mu’oviya esa Usmonga yaqin qarindosh (ularning ikkisi ham quraysh qabilasining Umayya urug‘idan edilar) va uning qasosini olishga loyiq ekanligini ro‘kach qildi. 
Talha va az-Zubayr «al-Jamal» («Tuya») jangida halok bo‘ldilar. Shundan so‘ng Ali 
o‘rniga xalifalikka da’vogarlardan birgina Mu’oviya ibn Abi Sufyon (660-680) qoldi. 657 yili Suriyada Mu’oviya va Ali o‘rtasida bo‘lib o‘tgan Siffin jangi Ali tarafdorlarining ikki guruhga ajralib chiqishiga sabab bo‘ldi. Bu jangda Ali ibn Abi Tolib qarshi tomon (Umaviylar, 660-749) bilan o‘zaro bitim tuzib, urushni to‘xtatishga rozi bo‘ldi. Alining tutgan bunday murosasozlik siyosatidan uning qo‘shini orasidagi bir guruh kishilar norozi bo‘lib ajralib chiqdilar. Aliga itoat etishdan bosh tortganlar «xavorij» deb, Mu’oviyaga qo‘shilmay Ali atrofiga to‘planganlar, keyinchalik, «shia» deb nomlana boshlandi. Bu guruhlar islomdagi ikki katta oqimga asos soldilar. O‘z navbatida har bir toifaning o‘ziga xos diniy-siyosiy nuqtai nazarlari, ta’limot va amaliyotlari shakllana boshladi. 
Xavorijning kelib chiqishi. Ali bilan Mu’oviya o‘rtasidagi tuzilgan bitimdan Kufa 
yaqinida turgan 12 ming kishidan iborat qo‘shinning bir qismi norozi bo‘ldi. Ular «hukm chiqarish faqat Allohning qo‘lidadir», degan shior bilan qo‘shinni tark etib, Kufa yaqinidagi Harura qishlog‘iga ketdilar. Bu firqaning Kufadagi «xypyj» (bo‘ysunmaslik) voqeasi ularning «xavorij» (qarshi chiquvchilar) nomini olishlariga sabab bo‘ldi. Bu voqea Harura qishlog‘ida yuz berganligi bois avvaliga ularni «haruriylar» deb ham ataganlar. Ular o‘zlarini «Shurot» («Jonlarini Alloh yo‘lida tikkan kishilar») deb nomlaganlar. Yana ularning «Muhakkima» («hukm Allohning qo‘lida» deguvchilar) degan nomlari ham bo‘lgan. 
Ibodiya. Ibodiya boshqa xavorij guruhlari orasida eng mo‘tadili hisoblanib, bizning 
davrimizgacha saqlanib qolgan yagona xavorij firqasidir. Bu mazhabning asoschisi umaviy xalifa Abdulmalik ibn Marvon (685-705) davrida vafot etgan Abdulloh ibn Ibod (yoki Abod)dir. Mazkur mazhabning ta’limoti mo‘tadil bo‘lib, u qolgan musulmonlar bilan qiz olib-qiz berishdan, ular bilan meros ulashishdan qaytarmaydi. Shuningdek, ularning ta’limoti hujjat va isbot keltirib e’lon qilgandan so‘nggina boshqa musulmonlarga qarshi urush ochishga ijozat beradi. Buning aksi o‘laroq boshqa xavorijlar esa o‘zlaridan boshqa oqimdagi musulmonlardan uylanishni, ular so‘ygan hayvon go‘shtini yeyishni, ular bilan o‘zaro meros ulashishni man etib, e’lonsiz ularga qarshi urush ochishni joiz deb bilishadi. Gunohi kabira (katta gunoh) qilgan odamni kofir deb, tovon (jizya) to‘lab yurgan boshqa din vakillarini (ahl az-zimma) o‘ldirishni va mol-mulkini tortib olishni mumkin deb bilishadi. 
Azraqiylar. Azraqiylar (Azoriqa) guruhining asoschisi Nofi’ ibn al-Azraqdir (vaf. 685 y.). Xavorij guruhlari orasida eng murosasiz va beshafqat sanalgan bu jamoa hozirgi kungacha yetib kelmagan. 
Azoriqa ta’limotiga xos bo‘lgan jihatlar quyidagilar: 
· xalifa Alini «kofir» deb hisoblaganlar; 
· gunohi kabira qilgan musulmonlarni kofir deb e’lon qilganlar; 
· azoriqalardan bo‘lmagan musulmonlar, ularning qariyalari, ayol va bolalari qonini to‘kishni (istiroda) halol deb hisoblaganlar; 
· hayz ko‘rgan ayollarga ham namoz o‘qish va ro‘za tutishni farz deb hisoblaganlar; 
· mayda o‘g‘rilik uchun ham qo‘lni butunlay yelkadan kesib tashlashni buyurganlar. 
Sufriya. Sufriya ham xavorijlarning bir guruhi bo‘lib, Ziyod ibn al-Asfar degan kishi nomidan shunday deb ataldi. 
Sufriylar ta’limoti o‘zining nisbatan mo‘tadilligi bilan ajralib turadi. Bu guruhning ajralib chiqishiga xavorijlar orasida ko‘tarilgan imon masalasidagi tortishuvlar sabab bo‘lgan. Ular azoriqadan farqli o‘laroq qo‘zg‘olonlarda qatnashmagan o‘z dindoshlarini kofirga chiqarmaganlar. Raqiblarning qariya, ayol va bolalarini o‘ldirishdan qaytarganlar. Ongli ravishda taqiyaga – o‘z imonini amalda emas, faqat og‘zaki ravishda yashirishga yo‘l berganlar. Bu firqa VIII asrgacha o‘z faoliyatini davom ettirganligi haqida ma’lumotlar bor. 
Shialik. Shialik islomdagi uch yirik oqimdan biri bo‘lib, hokimiyat masalasida islom jamoasida paydo bo‘lgan ixtilof natijasida vujudga kelgan. 
Shia so‘zining to‘liq shakli «ash-shi‘a» («tarafdorlar, guruh, partiya»), aniqrog‘i «Shi‘at Ali» («Ali tarafdorlari partiyasi») bo‘lib, bu nom xalifa Ali (656-661) va uning avlodlariga ergashganlarga nisbatan berilgan. 
Shialikda imomat masalasi asosiy diniy ruknlardan hisoblanadi. Imomat jamiyat manfaatlaridan emas, balki din ruknlaridan kelib chiqadi, deb e’tiqod qilinadi. Ularning ta’limotiga ko‘ra, rahbar jamoa tomonidan saylanmay, balki u meros sifatida o‘tadi. Mazkur ta’limotga binoan, Muhammad payg‘ambar Alini xalifa etib tayinlagan, undan keyin esa xalifalik uning avlodlarida qonuniy meros sifatida vasiyat yo‘li bilan uzatiladi. Imomlik (xalifalik) payg‘ambarlik kabi ilohiy mansab hisoblanib, Alloh bandalari orasidan payg‘ambarlarini tanlab, ularni gunohlardan saqlagani va ularga ilmi ladun (Alloh huzuridan berilgan ilm) bergani kabi xalifalarni ham shunday tanlaydi deyiladi. Abu Bakr, Umar va Usmonlar esa bu huquqni Alidan zo‘rlik bilan tortib olishgan. Alining xalifaligi Payg‘ambar vafotining birinchi kunidan boshlangan, deb hisoblaydilar. 
Isno’ashariya. Ushbu firqa e’tiqodicha, 12 imomlik (isno’ashariya) Ali ibn Abi Tolibdan 
boshlanadi, so‘ng uning Fotimadan bo‘lgan o‘g‘illari al-Hasan va al-Husaynga o‘tadi va nihoyat 12imom Muhammad al-Mahdiyga borib tugaydi. Shuning uchun bu firqa isno’ashariylar – «o‘n ikki imomni e’tirof qiluvchilar» deb nomlangan. 
Isno’ashariylarning e’tiqod qilishicha, o‘n ikkinchi imom Muhammad al-Mahdiy hali 
o‘lmagan, balki u 873-74 sanada g‘oyib bo‘lgan va oxir-zamonda paydo bo‘lib, zulm va fasodga to‘lgan yer yuzini tinchlik va adolatga to‘ldiradi. Ular imomlarni xato va gunohdan ma’sum (pok) deb hisoblaydilar. Bunga sabab, ularning fikricha, imomlarga ilohiy ilhom keladi yoki Payg‘ambar o‘z zamonida bayon etishlariga hojat bo‘lmagan ahkomlar ilmini ularga qoldirganlar. Shu bois ular imomga imon keltirishni musulmonlik shartlaridan biri deb hisoblaydilar. Ular imomga shunday tavsif beradilar: «Imom xatodan, adashishdan yiroq bo‘lgan, to‘g‘ri yo‘ldagi, taqvoli va Alloh qo‘llagan ma’sum kishidir. Alloh va bandalarining o‘rtasida hujjat bo‘lishi uchun Alloh ularga shu xususiyatlarni berdi». 
Isno’ashariylar imomlarning maqomlari xususida turli fikrlar bildirganlar. Ba’zilar Alini Payg‘ambardan afzal deb e’tiqod qiladilar hamda Ali va uning o‘n bir avlodi insonlarga rizq berib turadi. Ular Payg‘ambardan keyingi Allohning hujjatlaridirlar. Ularning buyruqlari Payg‘ambarning buyrug‘i, nahy(taqiq)lari Payg‘ambarning nahyisi, ularga itoat qilish – Payg‘ambarga itoat qilish, ularga bo‘ysunmaslik – Payg‘ambarga isyon qilish, degan fikrlarni bildiradilar. Ularning jasadlari nuroniyliklari sababidan qabrlarda chirimaydi yoki ba’zilarining e’tiqodiga ko‘ra osmonga ko‘tariladi. 
Isno’ashariya manbalari. Bu firqaning ta’limotini asoslab beruvchi ko‘plab kitoblar mavjud. Misol tariqasida Ja’far ibn Hasan al-Halabiyning «Sharo’i’ al-islom», Muhammad ibn Hasan an-Najdiyning «Javohir al-kalom», Muhammad ibn Yusufning «Tazkirat al-fuqaho’» va boshqalarni keltirish mumkin. 
Isno’ashariya imomlari quyidagilar: 
1. Ali ibn Abi Tolib (al-Murtazo); 
2. al-Hasan ibn Ali (al-Mujtabo); 
3. al-Husayn ibn Ali (ash-Shahid); 
4. Ali Zayn al-obidin ibn al-Husayn (as-Sajjod); 
5. Muhammad ibn Ali (al-Boqir); 
6. Ja’far ibn Muhammad (as-Sodiq); 
7. Muso al-Kozim ibn Ja’far as-Sodiq (al-Kozim); 
8. Ali ibn Muso (ar-Rizo); 
9. Muhammad al-Javod ibn Ali (at-Taqiy); 
10. Ali al-Hodi ibn Muhammad al-Javod (an-Naqiy); 
11. al-Hasan al-Askariy ibn Ali al-Hodi (az-Zakiy); 
12. Muhammad al-Mahdiy ibn al-Hasan al-Askariy (al-Hujjat al-qo’im alMuntazir). 
Bu firqaning markazlashgan joyi Erondir. Undan tashqari Ozarbayjon, Suriya, Livan, Falastin, Hindiston va Pokistonda «Isno’ashariya» oqimi vakillarini uchratish mumkin. 
Islom yo‘nalishlari: sunniylik va shialik 
• Sunniylik mazhablari: 1. Xanafiylik 47%. 2. Shofi’iylik 27%. 3. Molikiylik 17%. 4. Xanbaliylik 1,5%. • Shialik mazhablari 7,5%: 1. Ismoiliy. 2. 
Ibodiy. 3. Ja’fariy. 4. Zaydiy. • Xanafiylik – Imom A’zam (699 – 767) nasli Eronlik, asli esa Kufalik bo‘lib ipak sotuvchi oilasida tavallud topgan. Ayol faqat o‘z xomiysi yoki vasiysi roziligi va ishtirokida turmush qurishi mumkin. 
*Xanafiy mas’habiga ko‘ra xomiy faqat voyaga yetmagan bokira qiz uchun zarur. Voyaga yetgach u o‘z xohishiga ko‘ra turmushga chiqishni rad etishi mumkin. 
*Shofi’iy 767 yili Falastin (G‘azza)datug‘ilib, 820 yili Misrda vafot etgan. 
Qur’onni yod bilgan. Xadislarni mukammal bilgan. U Iroq fiqhini o‘rganishga butun hayotini bag‘ishlagan. 
*Molikiylik. Molik ibn Anas (713 – 795) yili Madinada tug‘ilgan. (Kamon yasovchi 
oilada). 
· Molikiy mazhabiga ko‘ra ayol faqat uning homiysi yoki vasiysi roziligi va ishtirokida turmush qurishi mumkin. Molikiy mazhabida ota yoki bobosining roziligisiz bokira qizi yoki nevarasini uning roziligisiz ham erga berish huquqi berilgan. Xanafiy mazhabi bunday holatga yo‘l bermaydi. • Molikiylikka ko‘ra xalifa adolatsiz ish tutsa yoki uning xukumronligi noqonuniy bo‘lsa, unga qarshi isyon ko‘tarish shart emas, chunki isyonkorlikdan kelib chiquvchi tartibsizlik va zarar undan katta bo‘lishi mumkin. Molikiy mazhabi hozirgi kunda Marokash,Jazoir, Tunis, Liviyada yetakchi mas’hab hisoblanadi. 
· Xanbaliylik – Ahmad Ibn Hanbal (780-855)Bog‘dodda tug‘ilib, shu yerda vafot etgan. Xanbaliylar xadislar mohiyatini Qur’on oyat-lari martabasigacha ko‘tarishgan. Xadislarga to‘g‘ridan to‘g‘ri ishonish zarur deb hisoblaydi. Ibn Xanbal Qur’onning yaratilgani haqidagi nazariyaga qarshi turgani uchun kaltaklangan va qamoqqa tashlangan. 
· Xanafiy – ot go‘shti xalol deydi. 
· Shofiy – ot go‘shti xarom deydi. 
· Sababi ma’lum shart – sharoitga bog‘liq. 
· Shofiy – ayol kishiga tegib ketsa taxorat ketadi (suv kam kelib chiqqan). 
· Xanafiyda ayol kishiga tegib ketsa taxorat ketmaydi (suv ko‘p joyda kelib chiqqan). 
· Shofiylikda – taxoratda qo‘lni tirsakkacha yuvish art emas. 
· Xanafiylikda taxoratda qo‘lni tirsakkacha yuvish kerak deydi. 
· Xanafiylar - erkak odam yo‘qolsa xotini 80-90 yil kutsin. 
· Molikiylar erkak kishi yo‘qolsa xotini 2 yil kutsin va erga chiqsa bo‘ladi deydi. 
· Hozirgi kunda vaziyatni hisobga olib, molikiylar talabiga asoslanib, muftiy-lar fatvo berish mumkin. 
· 623 yil dekabr oyida qibla o‘zgartirilib,endi musulmonlar uchun Quddus tomonga emas Makkadagi ka’baga qarab nomoz o‘qish amalga kiritildi. 
· 624 yil fevralida ro‘za tutish va zakot berish farz qilindi. 
· Qur’onni bilganlar kamayib ketayotgan-ligi sababli 633 yili Abu Bakr Qur’on suralarini to‘plashni Zayd ibn Sobitga topshiriladi. U Suhuf (sahifa) to‘plamini tayyorlaydi. 
· Usmon 651 yilda barcha qo‘lyozmalarni to‘plab Qur’onning yagona nus’hasini tayyorlashni Zayd ibn Sobit boshchiligidagi hay’atga topshiradi. Ular “Xalifa Usmon mus’habi”ni tayyorlaydi. Undan 6 nus’ha ko‘chirib Kufa, Basra, Damashq va boshqa shaharlarga yuboriladi. Shulardan biri Madinada saqlayotgan Qur’onning asl nus’hasi bo‘lib, u “IMOM” deb ataladi. 
Ikkinchi nus’hasi Ka’bada, uchinchi nus’hasi Qoxirada Misr milliy kutubxonasida,to‘rtinchisi Toshkentda saqlanmoqda. 
5. Hadis – Muhammad payg‘ambarning aytgan so‘zlari, qilgan ishlari, taqrirlari (ko‘rib qaytarmagan ishlari) yoki u kishiga berilgan sifatlarni o‘zida mujassam qilgan xabar va rivoyatlardir. «Hadis» so‘zining lug‘aviy ma’nosi – «so‘z, xabar, hikoya; yangi». 
Hadislar islom dini ta’limoti va qonunlari uchun, ba’zi mazhablar nazdida, QUR’ONdan keyingi ikkinchi manba hisoblanadi. Hadislar tarkib jihatidan ikki qismdan: aynan xabar beruvchi matn va uni rivoyat qilgan roviylar zanjiri – isnoddan iborat. Hadislar o‘zidagi ma’lumot xarakteriga qarab xilma-xildir: 
· al-hadis al-qudsiy (bu kabi hadisda ma’no – Allohdan, lafz – Payg‘ambardan deb hisoblanadi); 
· al-hadis an-nabaviy (bunda ma’no ham, lafz ham Payg‘ambarniki deb hisoblanadi) va boshqalar. 
Hadislar ilk davrda faqat og‘zaki ravishda avloddan-avlodga uzatilar edi. Yozma ravishda hadislarni to‘plamaslik haqidagi Payg‘ambar va xalifalarning ko‘rsatmalari, asosan, ilk islom davriga taalluqli edi. Keyingi davrda paydo bo‘lgan muhaddislarning fikricha, Payg‘ambar o‘z so‘zlarini yozib olishdan odamlarni qaytarishlariga sabab – hadislarni QUR’ON oyatlariga aralashtirib yubormaslik lozim edi. Boshqa hadisda esa Payg‘ambar (bu ahl al-hadis muhitiga tegishli bo‘lsa kerak): «Bu og‘izdan, – deya o‘z og‘izlariga ishora qildilar, – faqatgina haq so‘z chiqadi» – deb, o‘z so‘zlarini yozib olishga buyurganliklari haqida rivoyat qilingan. 
VII – VIII asrlarda musulmon siyosiy guruhlari o‘rtasidagi shiddatli kurash davomida, taqiqga qaramasdan, juda ko‘p sonli hadislar dunyoga kela boshladi. Bunga javoban ilm al-jarh va-t-ta’dil (hadislarni tanqid qilib o‘rganuvchi) maxsus fani paydo bo‘lib, rivojlana boshladi. Keyinchalik soni tobora osha borgan hadislar alohida to‘plamlarga yig‘ila boshlandi. Ularda maxsus tekshirish orqali «tozalanib» olingan hadislar jamlana boshladi. Shunday ilk to‘plamlardan biri Madinadagi Urva ibn az-Zubayrga (vaf. 94/712 yoki 99/717 y. ) va ikkinchisi Suriyaga ko‘chib ketgan Muhammad ibn Muslim az-Zuhriyga (vaf. 741 y. ) tegishli. 
Ilk tuzilgan to‘plamlar har bir sahoba nomidan rivoyat qilingan hadislarni o‘zida jam qilganligi uchun musnad deb ataladi. Keyingi davrlarda tuzilgan at-Tayolisiy (vaf. 818 y.) va Ahmad ibn Hanbalning (vaf. 855 y.) to‘plamlari mazkur uslubda yozilgan. Biroq undan foydalanish ancha noqulay. Chunki bunda bir mavzu haqida ma’lumot olish uchun bir necha to‘plamlarni ko‘rib chiqish kerak. 
Ikkinchi turdagi to‘plamlarda hadislar shu paytgacha shakllanib ulgurgan fiqh fani mavzulari bo‘yicha joylashtirildi. Bu turdagi to‘plamlarga Madina regional fiqh maktabi vakili Molik ibn Anasning (vaf. 795 y.) «al-Muvatto» asari misol bo‘la oladi. 
IX asr mavjud hadis to‘plamlari qayta ishlangan holda ularni boblar bo‘yicha tasnif qilib, musannaflar yozish davri bo‘ldi. Musannaflar tuzilishi mobaynida hadislar, asosan ularning isnodlari tanqidiy o‘rganilib, sahih (ishonchli)lari hasan va zaif (ishonchsiz)laridan ajratildi. Islom olamida shunday musannaflardan oltitasi XII – XIII asrlardan boshlab alohida e’tiborga molik deb sanala boshlandi. Ular orasida katta nufuzga ega bo‘lgan Imom al-Buxoriy (v. 870 y.) va Imom Muslimning (v. 875 y.) «al-Jomi’ as-sahih» to‘plamlari; undan keyingi muhim to‘plamlar: Abu Dovud, at-Termiziy (v. 892 y.), an-Nasoiy (v. 915 y.) va Ibn Mojjaning (v. 886 y.) «as-Sunan» asarlaridir. «Al-Jomi’ as-sahih» kitoblari o‘z ichiga biografik ma’lumotlar, QUR’ON oyatlariga tafsirlar, diniy qonun-qoidalar, ijtimoiy va shaxsiy axloq mezonlarini qamrab oldi. «Al-Jomi’ as-sahih»ning ishonchlilik darajasi sunniylar orasida boshqa to‘plamlardan ko‘ra yuqoriroq hisoblanadi. 
VIII – XII asrlar Movarounnahrda hadis ilmi sohasida olg‘a siljish davri bo‘ldi. Bu davrda yashagan olimlar faqatgina ma’lum bir chegaralangan doirada ijod qilish bilan kifoyalanmay, balki imkon qadar ilmning ko‘proq qirralariga ega bo‘lishga intilganlar. Shunga ko‘ra biror olim, masalan, faqatgina mufassir yoki faqihning o‘zi emas, balki bir vaqtning o‘zida muhaddis ham bo‘lgan. Chunki bu davrda, yuqorida aytib o‘tilgandek, diniy ixtiloflar kuchaygan edi. Shunga ko‘ra ulamolar mavjud ixtiloflarning oldini olish, bartaraf etish uchun har taraflama kuchli bilimga ega bo‘lishlari lozim edi 
Hadis ko‘pincha sunna so‘zi bilan ham yonma-yon keladi. Sunna so‘zining lug‘aviy ma’nosi – «odat», «tariqa», «yo‘l» bo‘lib, istilohda Payg‘ambar odatlari, tutgan yo‘li, taqrir (ko‘rib qaytarmagan) va buyurgan ishlariga nisbatan ishlatiladi. Boshqacha qilib aytganda, bu istiloh Payg‘ambar turmush tarzini anglatadi. 
Ayni kunlarda – Vatanimiz istiqlolga erishgandan keyingi davr mobaynida madaniy, ma’naviy va diniy tarix, uni chuqur tadqiq etishga keng yo‘l ochildi. Mamlakatimizda hadislarni o‘rganish bo‘yicha qisqa muddat ichida talay ishlar amalga oshirildi. «Axloq-odobga oid hadis namunalari», «al-Adab al-mufrad», «Ming bir hadis», to‘rt jilddan iborat «al-Jomi’ assahih»ning tarjimasi nashr etildi. Xususan, t.f.d. Ubaydulla Uvatov, t.f.n. B.I. Eshonjonov, N. Mirmahmudov kabi tadqiqotchi-olimlarimiz tomonidan Imom al-Buxoriy, Imom at-Termiziy, Imom Muslim kabi bir qator muhaddis- ulamolar hayoti, ilmiy faoliyatlari yoritildi. Bu yo‘lda ilmiy izlanishlar olib borilib, maqola, risola va kitoblar nashr ettirildi. 
Vazirlar Mahkamasi buyuk muhaddis Imom al-Buxoriy ilmiy-diniy merosining xalqimiz ma’naviy-ruhiy hayotidagi beqiyos o‘rnini hisobga olib, jamiyatning barkamol kishilarini tarbiyalashda undan oqilona foydalanishga shart-sharoitlar yaratish maqsadida 1997 yil 29 aprelida «1998 yilda Imom al-Buxoriy tavalludining hijriy-qamariy taqvim bo‘yicha 1225 yilligini mamlakatimizda keng nishonlanishi haqida» qaror qabul qildi. Bu qaror asosida buyuk muhaddisning yubiley to‘yi mamlakatimiz miqyosida nishonlandi. 
